Til Lindås kommune
Eksterne stabstenester
Kvernhusmyrane 20
5914 Isdalstø


Høyringsuttale: kommunedelplan for grunnskulen 2010 - 2020

Då planprogrammet vart vedteke og informert om vår 2009, valde FAU og SU ved Skodvin skule å  samarbeida med Hundvin Bygdelag (som representerer andre aktuelle lag og organisasjonar i Hundvinbygda). 
Resultatet av dette arbeidet vart m.a. formulert i eit hefte "Skodvin skule - i vekst og utvikling, informasjonskriv om Skodvin skule i Hundvinbygda."  Dette vart sendt til ordførar, rådmann, utvalsleiar og alle partileiarane i Lindås. 
Formålet med dette var : 
". å presentera ein del forhold ved skulen vår som vi meiner er viktige for oss og for heile bygda. Samstundes ønskjer vi å få fram dei sidene av bygdekulturen og bygdelivet som er viktige for oss, og som representerer vesentlege verdiar i våre liv.  Å ha ein levande skule handlar såleis ikkje berre om å ha ein skuleplass og skulebygning i bygda vår, men om våre liv - og livet i bygda vår."(sitat følgeskriv til heftet.)

Som følgje av dette tidlege arbeidet, har no FAU fått oppgåva å formulera desse høyrings-merknadene til sjølve planframlegget frå skulen.

Då Kommunedelplanen låg føre, såg me diverre at det tilrådde framlegget ikkje synest å leggja avgjerande vekt på noko av dei momenta som var viktige for oss, og som me hadde presentert tidlegare.

I krinsmøtet på Lindås la FAU på nytt fram sine moment, og vart beden om å ta dei med i høyringsmerknadene: 
 
Der draumar blir røyndom
Lindås kommune er ein langstrakt kommune med variert busetnad. Ynskjer me å ivareta denne busetnads strukturen? 
Hundvinbygda er ei bygd i vekst. Me har fleire byggefelt, og det kjem nye tilflyttarar. Det som er viktig for tilflyttarar i etableringsfasen, er tilgang til barnehage, skule og butikk. Det har me! Ein flott barnehage som legg vekt på friluftsliv og som har eit nært samarbeid med skulen.  Ein skule som samarbeider med Træland gard, legg vekt på uteskule, og har eit godt samarbeid med foreldre. Me er svært nøgd med skulen me kan tilby våre våre eigne barn og nye som flyttar her til!  Såleis kan me allereie tilby dei viktige elementa for tilflytting og god vekst i bygda.
 
Dersom skulen vår forsvinn, vil Hundvin bli mindre attraktivt for småbarnsfamiliar. 
I Lindås kommune sitt framlegg til Kulturplan 2010-2020 står:
"Overordna mål for kulturfeltet 
* bygdeidentiteten skal ivaretakast 
* det skal leggjast til rette for gode oppvekstvilkår for barn og unge

Det er og allment kjent at det samfunnet som investerer i gode oppvekstvilkår har mykje å vinna.

Om skulen vert borte, får barna våre endå lengre skuleveg. Ein busstur der 5- 15 åringar er overlatne mykje godt til seg sjølve. Å sitja i ro i over 1 time på eit så lite areal. er ikkje lett for mange barn. Den einaste vaksne er sjåføren, som naturleg nok ikkje kan ha som si fremste oppgåve å ha tilsyn med borna. Me veit at det allereie no er ei utfordring i ein del høve for mange skular å finna gode løysingar på uønska situasjonar som føregår på bussen. Vil me utsetta elevar for dette fleire timar for veka?
Krav til samordning av transport, gjer at elevar i dag har transport og ventetid opp mot tilrådd grense. Elevar frå Ones, Kvalvåg, Vik og Leivestad vil få reisetid som varer i over 45 min kvar veg, altså over 1,5 time kvar dag. Dette vil då gjelda born frå 5 år og oppover. Planframlegget seier også at lang reisetid kan påverka konsentrasjonen og læring for elevane, og dette aukar vel ikkje akkurat kvalitet i skulekvardagen for våre barn!

Det er ikkje berre Hundvin som vil bli berørt av endring i skulestrukturen. 206 elevar vil bli flytta, 767 elevar vil få endra skulekvardag. Dette vil også påverka foreldre, lærarar og meir enn 2500 av Lindås kommunes innbyggjarar. Etter å ha tatt kontakt med FAU og bygdelag i dei berørte bygdene, kan me seie at dei fleste berørte, ynskjer ingen endring i skulestrukturen!

Det står ikkje i planframlegget at det blir betre for våre elevar å bli overført til ein større skule, men lister opp mange ulemper.  Planframlegget seier også at overgangen frå ein skule til ein annan kan opplevast som vanskeleg for elevane, særleg for dei som skal inn i eit allereie etablert sosialt miljø. Dette aukar vel heller ikkje kvaliteten i skulekvardagen for våre barn!

Kommunedelplan for skule er ein strategisk plan for utvikling av kvalitet i grunnskulen. Den gjentatte debatten om nedlegging av skuler, er vel kanskje det som går mest utover kvaliteten i grunnskulen. No er det på tide at me får ro i skulen i Lindås. Så elever,lærarar og foreldre kan føla tryggleik i den skulen dei er. DET vil heva kvaliteten i skulen i Lindås!!!

Kommunedelplan for  grunnskule 2010 - 2020 er ein strategisk plan for utvikling av kvalitet i grunnskulen. 
Planframlegget omhandlar m.a. lokale mål for strukturkvalitet, prosesskvalitet og resultatkvalitet.  Me er undrande til at planen vidare behandlar dei tre kvalitetsområda svært ulikt, ved at det berre er strukturkvalitets-momenta knytte til bygningar og anlegg som vert realitetsbehandla. Dei øvrige vert kun omtalte i allmenne og generelle betraktningar.
 
Me vil difor kort peika på nokre moment:

Strukturkvalitet:
o Skodvin skule er godkjent etter Forskrift om miljøretta helsevern i barnehage og skule, og det vert i haust gjort betydelege arbeid med inneklima, ominnreiing og kloakkanlegg på skulen
o Foreldra opplever at skulen har relativt gode bygg, sjølv om deler av bygga ber preg av alder og til dels mangelfullt vedlikehald 
o Foreldre har eit stort engasjement om vedlikehald og oppgradering av utemiljøet i godt samarbeid med Eigedomsavdelinga i kommunen
o Me saknar ei drøfting av kva som er ein god gymsal i ein grendaskule for 1. - 7. årssteg

Porsesskvalitet:
o Gjennom Elevundersøkinga veit me at elevane trivest godt på skulen, og opplever lite mobbing
o Skolen har gjennom Olweus-programmet, Dei-utrulege-åra og Zippy's venner opparbeida gode rutiner på å handtera solsialpedagogiske forhold
o Elevane opplever ulike læringsmiljø positivt, m.a. gjennom uteskule og samarbeidet med Træland Gard

Resultatkvalitet:
o Foreldreundersøkingar har vist at ein er fornøgd med det opplæringstilbodet skulen gir
o På nasjonale prøver viser elevane resultat som ligg jamt med eller over gjennomsnitt i landet og kommunen
o I nasjonale kartleggingsprøver (norsk/rekning) viser elevane resultat som ligg jamt med eller over gjennomsnittet for landet og kommunen
o Foreldra opplever at skulen gir barna erfaring og positive opplevingar gjennom å opptre i kulturelle skulearrangement
o Foreldra opplever at skulen gir borna viktig kunnskap om natur, kulturlandskap og friluftsliv 

Foreldremedverknad/engasjement 
FAU har ei foreldregruppe "i ryggen" som ser det naturleg og viktig å engasjere seg i barna sin skule. Det viser seg m.a. gjennom mangeårig dugnadsinnsats for uteområdet, for leirplass til uteskule, for midlar til leikar og læring, for faste arrangement gjennom åra. Me meiner det er eit vesentleg moment for gode og små skular. 


Skulen er svært viktig for Hundvinbygda, og den gjer det attraktivt å bu og busetja seg her. Den er eit viktig samlingspunkt og arena for born og vaksne, - i skule og i fritid.  Læringsresultata er gode, trivselen er god og skulen har relativt gode bygg. 
 

Vi ynskjer 
o ein aktiv skule med forankring i eit positivt og aktivt nærmiljø
o levande bygder med aktive næringar, mangfoldig kulturliv, trygge bumiljø og levande kulturlandskap

Skal dette fortsette å vere ein røyndom må det vere tilrettelagt for at familiar vil bu og busette seg, og at nye generasjonar på sikt vil overta. Den lokale skulen er hjertet i desse bygdene !
Nedlegging av grendaskular er inga kvalitetsheving for korkje born eller vaksne som vert ramma. Lindås kommune har god økonomi, og brukar ikkje større ressursar på skuleområdet enn det som er vanleg for kommunar med tilsvarande geografi, grendelag og befolknings¬struktur.

La draumen vår bli røyndom! Invester i bygda og skulen vår, slik at me kan få bruke energien til å utvikla oss for framtida ! 



FAU/ Skodvin skule, 14.10.09
Johannes Torsvik, leiar

Vedlegg:Skodvin skule- i vekst og utvikling, Informasjonsskriv om Skodvin skule i Hundvinbygda

